
曾文正公奏稿卷十六  
克复太平芜湖两城折  同治元年五月初三日  

奏为水陆各军渡江夹剿，克复太平府城、芜湖县城，并克金柱关、

东梁山各要隘，恭折驰陈，仰祈圣鉴事。窃自逆匪窜踞金陵，以芜湖

为屏障，以东、西梁山为锁钥，尤以金柱关之伪城为关键。官军既克

北岸之西梁山，贼于南岸三处，防守尤严。臣玉麟与曾国荃定计，必

从金柱关入手，则芜湖与金陵老巢，横中截断，贼势乃孤。遂饬总兵

李成谋于四月初五日，会督各营师船，由针鱼觜驶进采石矶江口，焚

船毁垒，率勇登岸，突薄金柱关伪城。万炮轰击。几将得手，以东梁

山贼援大至，整队而还。臣等知该处地险城坚，非水陆并攻，不能制

贼死命。乃将上游水师悉调赴裕溪口以下。二十日，曾国荃率马步十

五营，自西梁山驾舟南渡，近逼金柱关下，沿堤结营。臣玉麟恐筑垒

未固，贼将扰我陆师。乃派李朝斌带外江新右营，暨喻俊明、任星元、

王吉，内河水师三营，从上游奋攻，以蹑贼后；派成发翔、邓万林内

河左右营，暨王明山、万化林、郭明鳌、唐学发外江水师四营，黄翼

升、阳利见、陈东友、张元龙、成俞卿、杨宏胜、王东华、蔡东祥淮

扬水师八营，从下游环击，以遏贼前。曾国荃立营既定，料金柱关之

贼有军牵制，不暇顾及太平府一路，乃率各营哨潜分队伍，卷旗疾驰。

遥望贼在北门修卡，立即挥军掩袭，斩卡突进。贼方骇走入城。闭关

不出。及我军涌进北门，群逆狂奔。驱出南门，截杀三百余级，遂复

府城。盖贼不料官军越芜湖而先攻金柱关，尤不料甫抵金柱，遽袭郡

城。此四月二十日，克复太平府城之情形也。是夜水师众营，轮攻金

柱关，并未收队。二十一日，王明山率外江四营，先赴下游针鱼觜一

带。臣玉麟亲率成发翔、李朝斌、任星元、王吉、张元龙等，循堤周

视：布垒若垤，中峙伪城，雄亘数里，未易猝攻。旋又嘹见曾国荃一

军，已绕出三汊河上泗渡，对河而阵，鏖战方酣。遂相率还营，分水

师为三队。以一队守定江路。以一队冲入内河，直逼塔下，以一队辇

炮登陆，环城垒而轰。墙圮栋折，屋瓦皆飞。贼亦矢石如雨，蔽空而

下。时近夜分，黄翼升、李朝斌、成发翔束草为炬，指麾督战。阳利

见、王吉带同弁勇，蛇行而进，将越濠沟，外委王有章中枪殒命。众

军愈战愈奋，群以火箭飞射西门哨楼。贼于焰烈中冲突而出。各水勇

跃上堤埂，短兵击刺，积骸满渠，即时攻复金柱关。而分拨黄翼升、

成发翔、赖荣光、蔡东祥、张光泰、王东华、杨宏胜、张元龙等数营，

乘风上驶，往袭东梁山。时值曾国荃陆军击退内河西岸之贼，引军来

助。甫将伪城及三汉河上泗渡数十垒一律毁平。获大炮二百七十余尊，

旗帜、刀矛万余件。而谍者又报东梁山经黄翼升、成发翔等一战而下，

已移军进次芜湖。此二十一日连克金柱关、东梁山之情形也。先是芜

湖贼目陈星斗、沈国万、陈太和、黄品来等经选用同知曾贞干密令黄

润昌设法招抚，本有大兵临境，举众内应之约。至是金柱关、东梁山

相继攻拔，芜贼已成孤注，正可乘其自疑而图之。二十二日，曾贞干

自率所部将领及周万倬、刘祥胜新后，祥后等军，循江而进，逼垒立

营。并会商李成谋决开堤岸，驶入小划，四面合围。适黄翼升、成发

翔所统淮扬内河各水师，自金柱关乘胜飞桨而来。万炮同轰，声震天

半。群贼内乱，弃垒溃奔。围而杀之，几无脱者。城贼惶惧失措，悉

向官陡门、濮家店而逸。维时曾国荃亲督部队，蹑贼至戴桥地方。闻

芜湖已复，揣该县逸出之贼，必折窜而东。一面令彭毓橘设伏于薛镇

渡口，一面以轻骑追及于贾家湾，乘贼半济，突起奋截，杀毙甚夥。

生擒二百名。贼乃转走护驾墩掠舟偷渡。李朝斌带各哨舢板自小花津

横出截之。薄暮鏖战至三更，水师伤亡甚多，李朝斌不肯稍退。比及

黎明，贼趋薛镇渡口，适为彭毓橘伏兵所败。除歼毙溺毙外，生擒至

七百五十余名之多。释放面有刺字者，余皆骈诛。黄翼升击贼于清水

河，俘馘亦以千计。芜湖、东梁贼党，漏网无几。此二十二日，克复

芜湖县城，并追贼叠胜之情形也。王明山所带四营之赴针鱼觜者，二

十二日抵乌江镇。该镇对岸有烈山石垒二座，斜对九袱洲，为犄角之

势。王明山带各船渡江逼垒，攻击逾时。垒中旗乱，我师各船分泊上

下两岸，俟贼出垒，登岸截击，擒斩无算，立破坚卡。其九洑洲之上

面，又有大胜关贼垒一座，炮船护之。王明山环攻逆垒，未遽得手。

万化林将江中贼船，全行焚毁。垒贼大震，夺路狂奔。我军四面蹙之，

划平逆垒，夺获枪炮极多。此又王明山等攻克太平以下两卡之情形也。

臣等伏查太平府属，莫要于芜湖一城，尤莫重于金柱关一隘。自攻夺

此关，未逾三日，上下名城要隘，悉为我有。从此全局一振，上而宁

国，下而金陵，均有可乘之机。除曾国荃、曾贞干不敢仰邀议叙外，

此次尤为出力之员，相应缮具清单，吁恳恩施，以昭激劝。阵亡各将

弁，俟查明另单请恤。其余在事出力员弁兵勇，可否容臣等查明奏奖

之处，恭候训示遵行。所有水陆官军连克府县两城、沿江各要隘缘由，

谨会同大学士湖广督臣官文、安徽巡抚臣李续宜恭折由驿六百里具奏，

伏乞皇上圣鉴训示。谨奏。  

议复王庆云漕督兼巡抚原奏片  同治元年五月初三日  

再，臣承准议政王军机大臣字寄，同治元年二月二十三日奉上谕：

“据王庆云奏，江北地当冲要，现在督抚分驻，鞭长莫及，请就近暂

归漕运总督办理一折。据称：自苏、常失陷，巡抚以下驻扎上海偏隅，

与江北各属道途中梗。而守令之升调，与夫钱谷刑名，仍须禀详江苏

巡抚核办，辗转需时。其公事之棘手，不问可知。曾国藩统领全师，

兼顾浙、皖，恐不暇注意地方。都兴阿等运筹军务，于吏治民生，亦

无暇讲求。守令功过不明，何以整顿地方，保卫完善？现在南粮未能

挽运，漕运总督公事无多，请颁给敕书，令其巡抚江宁布政司所属地

方，仍兼办全漕事务。并于各属适中之地，设为省会。将江宁藩司暂

移江北。两淮运司兼办江北刑名、驿传事件，与漕督、藩司同驻一城。

地方公务，均归漕督办理，无须复归江苏统辖等语。著曾国藩、都兴

阿体察情形，悉心会议具奏。原折著抄给阅看等因。钦此。臣查王庆

云所奏，尚系咸丰十年苏、常初失时情形。至十一年春间，上海粗定，

江北各属与巡抚衙门文报常通，纪纲渐立。逮安庆克复以后，苏省官

绅纷纷来臣处请兵，设立水驿，专用轮船递送文书，往返不过旬日。

李鸿章抵沪以来，声息不隔，呼应尤灵。凡总督衙门应办事件，臣尽

可照常管理，未敢将地方公务，概行废阁。臣于上年十一月二十五日

复奏折内，即建议巡抚宜驻镇江，钦奉谕旨俞允。嗣因苏人以重价雇

船来迎李鸿章先赴上海，以答舆情。俟料理就绪，即当速移镇江，以

符原议。论江苏之幅员，苏州偏于南隅，淮安偏于北隅。惟镇江居适

中之地，而又扼形胜之区，于军务、地方两者，俱可揽其全纲。自应

仍照旧制，责成新任抚臣李鸿章，统筹兼顾。溯查咸丰四年，皖江南

北，贼氛中断。廷臣请设皖南巡抚，部议以窒碍而未行。该尚书王庆

云请改漕督为江北巡抚，另设省会之处，事同一律，应请毋庸置疑。

所有遵旨会议缘由，谨会同江宁将军臣都兴阿附片复陈，伏乞皇上圣

鉴。谨奏。  

派员办广东厘金片  同治元年五月初三日  

再，臣前奏请简派大员督办广东全省厘金，解济江、浙军饷。三

月二十七日奉寄谕：广东厘金，现派晏端书督办。并谕令由海道前往，

以期迅速。即着曾国藩遴委贤员，随同赴粤办理等因。钦此。  

又三月二十九日奉寄谕：耆龄奏交卸抚篆、调练筹饷一折。该抚

遵旨赴闽，亦专为援浙起见。所请抽厘济饷之处，自应准其试办。惟

同一江、浙军饷，同一广东厘捐，而耆龄办之于始，晏端书筹之于后，

一事两歧，恐有事权不一之患。着晏端书恪遵前旨，迅由海道驰赴广

东，与劳崇光将一切厘金事宜，妥商筹办。其江、浙、皖省之饷，与

耆龄援浙所需，应如何分别筹解及归并报销之处，并着与曾国藩、耆

龄函商妥议具奏等因。钦此。  

仰蒙皇上俯念饷需紧迫，指示周详，曷胜钦感。晏端书何日起程

赴粤，尚未接其来信。抽厘经始之际，诸事纷繁、必须廉正明干、熟

悉厘务之员，随同办理。拟派在籍布政使衔江西即用道黄冕、江西赣

南道李瀚章、按察使衔记名道赵焕联、补用道蔡应嵩即日驰赴韶关，

创议规条，部署一切。又派湖南补用知府颜培鼒、前署江西庐陵县丁

日昌、前署江西余干县陶庆仍随同前往，分赴各卡，妥立章程。其广

东官员中，拟派粮储道蒋志章会商妥办，虎门同知吴赞城随同经理。

此九人者，类皆才识闳远，条理精详。总期涓滴归公，无病于广东商

民，有益于江、浙军务。其如何分解之处，臣已函商晏端书，应由该

副都御史于抵粤后，会商具奏。谨附片陈明，伏乞皇上圣鉴训示。谨

奏。  

官军水陆并进叠克要隘驻军雨花台折  同治元年五月十七日  

奏为官军水陆并进，叠复秣陵关、江心洲等要隘六处，围逼金陵，

驻军雨花台。恭折驰陈，仰祈圣鉴事。窃自水师陆师渡江夹剿，攻克

太平、芜湖两城，江岸数隘，臣等于五月初三日会奏在案。旋报丹阳

镇大股贼党因薛镇战败，焚粮宵遁。江苏藩司曾国荃于四月二十八日

率所部各营，乘胜前进，破周村卡，遂驻江宁镇之板桥地方。熟察形

势，必从大胜关、三汊河下手，陆师乃有运粮之路，水师乃有立营之

所。然横距三十里外，尚有秣陵一关，环水巍峙，金陵之雄镇，亦大

胜关之右辅也。贼备未严，是可袭而取之。五月初一日，曾国荃引军

驰抵关下。毁垒杀贼，转战无前。守关贼酋汪伍登、尚彪、周兰璧等

举众献关，得驴马二十一匹，收降卒四百余人，余悉解散。仍飞饬前

队十二营，进大定坊，绕出三汉河后，紧逼大胜关，编木作桥，为诘

朝进攻计。初二日，曾国荃派拨军士，先伏桥边，而以后队六营卷旗

疾进，将谋合围。贼见我军抄后，惧为长围所困，乘夜纵火，弃巢而

走。公字、敏字、义字、长胜等营，逾桥追袭，戮贼数百，遂夺大胜

关。三汊河两垒，平之。此五月初一、二等日攻复秣陵关、大胜关、

三汊河之情形也。维时臣玉麟驻师金柱关，闻曾国荃悬军深入，恐其

为贼所乘，急约提督王明山，率水师各营分载和州守卒，渡江策应。

甫由烈山驶近头关，适曾国荃亦于初三日昧爽整旅而来，薄关下寨。

众水勇于狂风巨浪中排炮迎击，无或少休。陆军乘之，立拔头关。过

此以往，则为江心洲，坚大石垒，倚洲双耸。对岸贼众如麻，臣玉麟

会同王明山亲督万化林、王吉、成发翔、郭明鳌、唐学发、陈百向、

喻俊明、彭楚汉等八营，直逼洲次，飞炮入垒。贼亦穴墙还击，群子

蔽天而下，士卒伤亡，裹尸更进。战至日晡，各勇挟火具登岸，蛇行

芦苇中，逼垒纵焚，燎及芦苇。一片火光，江面人声，喧若鼎沸。我

军振臂齐呼，跃入贼墙，烧薙群丑，扑火、溺水，横塞江流。贼船百

余号，贼炮数百尊，悉为我有。登岸水勇，仍上师船，鼓桨飞行，并

夺蒲包洲，遂泊金陵之护城河口。曾国荃由陆路倚护水师，驱军直入，

逼扎雨花台，距城不及四里。城贼数来窥犯，辄行击却。此初三日，

连复头关、江心洲、蒲包洲之情形也。臣等查金陵城大而坚，未易猝

拔。前向荣和春等，屯兵七万，历时八年，师老无功。此次水陆兵数

仅逾二万，虽滨江重险，先后攻夺，尚难遽为仰攻之策。应俟曾贞干

六营，多隆阿一军，增调到防，再筹大举。所有出力将弁兵勇，可否

容臣等归于太平、芜湖案内，择尤奖，出自恩施。所有水陆各军叠复

沿江要隘，围逼金陵缘由，谨会同大学士湖广督臣官文、安徽抚臣李

续宜，由驿陈奏，伏乞皇上圣鉴训示。谨奏。  

参革陈由立等折  同治元年五月十七日  

奏为特参私行远扬之将领，请旨革职，以肃军纪事。窃提督衔记

名总兵福建延平协副将陈由立，前奉谕旨饬赴河南军营，当以围攻青

阳正紧，经臣奏留鲍超原营，随同进剿。钦奉谕旨允准，转饬钦遵在

案。兹据鲍超呈称： “该员留营以来，不知感奋。辄因上年有降补守

备郑阳和藉故告假，私往湖南投效，统带多营之事，相形见绌，遂生

觖望。竟与记名总兵余大胜，先后托病请假。始在大通养病，旋赴湖

北就医。且甫离营，次即遣人潜诱哨弁，摇惑军心，相率扬去。现闻

尚在湖南一带。呈请将陈由立、余大胜、郑阳和奏参，并将本年随同

陈由立扬去之李殿华等十六员，随同余大胜扬去之吴太等九员，上年

随郑阳和扬去之游击龙德亮等三十八员，一并参革！ ”等情前来。又

叠准湖南抚臣毛鸿宾来咨：郑阳和已令带勇千余，防守边境。河南抚

臣郑元善来函：陈由立已行抵河南，仍委令赴湘，募勇三千各等因到

臣。伏查该员陈由立起自勇丁，曾不数年，保至总兵，加提督衔，补

授副将实缺，职位不为不崇。余大胜、郑阳和，亦均保至总镇，受恩

不为不渥。与鲍超相从日久，同甘共苦，乃并不具禀候批，因假离营，

任意远飏，实属大干军令。若不严行惩办，则此风一开，以军营为传

舍之地；以投效为逋逃之薮，流弊甚长，关系极大。相应请旨将提督

衔记名总兵福建延平协副将陈由立、记名总兵尽先补用副将余大胜、

记名总兵降补守备郑阳和一并革职。并请敕下湖南抚臣撤去郑阳和带

勇差使，查明陈由立、余大胜等，均不许招勇立营，不许逗留境内。

派员押回皖南原营，责令立功自赎。其被诱飚去之李殿华，吴太、龙

德亮等受人指嗾，从宽免其参革，亦令回营效力。仍求皇上通谕各路

军营，于外来投效将弁，非有统兵大员移咨文件，概弗准留。庶可惩

跋扈之风，而杜效尤之渐。除将陈由立副将札付送部注销外，理合恭

折具奏，伏乞圣鉴训示。谨奏。  

遵查冯子材兵勇滋闹情形片  同治元年五月十七日  

再，臣承准议政王军机大臣字寄，同治元年二月二十二日奉上谕： 

镇江防剿，最关紧要。冯子材在镇日久，熟悉地方情形。且逆匪

屡次扑城，尚能抵御。是以令其暂缓赴沪，仍留镇江督办军务。若如

海全所奏，冯子材于所存捐项，并不随时支放口粮，以致兵勇哗然，

扬言抢掠公署，尚复成何事体！都兴阿驻扎江北，去镇城甚近，自必

确有所闻。前请将冯子材调赴上海，但云上海无带兵之将，而于冯子

材有褒语无贬词。着都兴阿将海全所奏各情，先行据实驰奏。若果如

海全所奏，冯子材抚绥兵勇未能帖服，即着据实指参，毋庸有所顾忌，

知而不言，致滋贻误。并着曾国藩将镇江兵勇滋闹情形，及冯子材有

无存钱不放情事，确切查明，另行据实具奏等因。钦此。  

臣遵即恭录谕旨，咨由署江苏抚臣李鸿章派员前往，确切密查。

兹准查复：该委员常州府知府薛书堂驰抵镇江，遍访商民，佥称赊米

抢掠，实系镇营兵勇滋事。惟群起争夺之时，众口哗噪，亦难保无江

北兵勇在内。迨冯子材派兵查拿，海全袒护部下，派队抵御，彼此生

隙，尽归罪于江南兵勇，系属实情。至都天庙厘金一项，经前后各委

员收放，均属有案可稽。该卡自上年十月起，全归筹饷总局抽收。至

十二月，仅将货捐一项改归冯子材派员经收。为数寥寥，远不逮总局

全收之多。该兵勇未知底细，以为同此一卡，前盈后绌，妄生猜疑，

谓冯子材存钱不收，系属臆度之词等因前来。臣复加察访，自二月以

后，镇江饷缺如故，而兵勇亦未闻续有滋扰情事。则前此谓统帅存钱

不放，由于妄生狐疑，理尚可信。所有遵旨饬查缘由，理合据实复陈，

伏乞圣鉴。谨奏。  

近日军情片  同治元年五月十七日  

再，近日军情。自伪辅王杨七麻子退回宁国后，浙东之贼势稍松，

江西之边防亦固。伪侍王尚在衢州一带，左宗棠分兵留守开化马金街，

以固徽、婺之防，亲率马步各营赴衢剿办。刘培元所部，已由玉山入

浙，仍俟蒋益澧大队到防，方可由衢严两郡分道而进。鲍超一军，于

初四日大获胜仗，攻克寒亭，管家桥等处贼垒。移营进扎，节节阻战，

尚距宁郡十余里。据江苏候补府赵炳麟禀称：探闻湖州于五月初三日

失守，鲍超以宁国贼势太重，万难抽兵援湖。李楚材间道赴援，不知

何处梗阻，亦未赶到。臣一闻此信，且愧且愤。俟探明确实，续行具

奏。曾国荃一军，由太平下逼金陵，本得建瓴之势。惟该城前此数年，

围师七万。此次兵仅万余屯扎南面一隅。洪逆见惯不惊，似无框惧之

情。臣拟调多隆阿一军前往会剿。趁此军威极盛之际，四面猛攻，当

可得手。此时各省多故，处处须兵。臣愚，谓宜以全力会办江南，先

复财赋之区。克一城，有一城之利，拓一里，取一里之财，究竟远胜

于他省。但使每年能解苏漕百余万石、淮课数百万两进京，俾户部稍

资周转。京师根本之地，有恃不恐，则各省可次第剿办矣。俟函商官

文，多隆阿，定议行之。除鲍超初四之捷，另行奏报外，理合附片具

陈，伏乞圣鉴训示。谨奏。  

鲍超军进攻宁郡平逆垒折  同治元年五月十九日  

奏为鲍超一军进攻宁郡，破贼于寒亭、管家桥等处，诸垒悉平。

恭折驰陈，仰祈圣鉴事。窃浙江提督鲍超统率马、步各军，于四月二

十五日由青阳拔队前进，甫抵青弋江，结筏东渡。谍报伪辅王杨逆纠

众十余万，坚守宁国府城；伪对王洪逆一股，屯聚团山，图犯芜湖、

南陵等县；伪卫王杨雄清一股，驻扎寒亭、狮子山，分扰梅家店、管

家桥一带，以阻进兵之路。鲍超知贼势方盛，未可猝撄其锋。乃于抱

龙冈隔河布营，浚治墙濠，不遽出战，以懈贼心。仍带各营哨，循山

径而入，勘明地势。于五月初四日先遣刘玉堂、吴胜芳二营，黄庆、

唐仁廉、李文益三营，潜度山冈，分道设伏。复饬周有胜、马胜奎所

部，进薄寒亭，散布队伍，诱贼出垒。鲍超亲督将士，绕越翟村、木

瓜桥涉浅过河。令总兵娄云庆、刘顺隆、王衍庆诸营，突从左路进；

以韦志俊志字四营继之。令宋国永、谭胜达、熊铁生诸营，突从右路

进，以翦炳南、段大有两营继之。维时寒亭之贼，方以周有胜、马胜

奎孤军深入，绝无后援，可吞而取也，遂出巢猛斗，益逞枭悍。瞥见

左右两路大军掩至，正在傍徨却顾，乃附近村落中，群贼响应，拥众

齐出。排列山梁，数逾四万。鲍超遂令颜绍荣、陈得胜、杨镇魁等腾

踔而入，直捣中坚。纵横荡决，将弁颇有损折。明兴、伍华瀚以骑队

抄出管家桥，先剪其右翼。宋国永、谭胜达、娄云庆、刘顺隆、王衍

庆、熊铁生等横跃入阵，冲贼数段，不复成伍。适山冈后伏兵亦发，

扼断归路。唐仁廉擒伪顺天安杨民清、伪抚天福黎奉民于阵。马胜奎、

周有胜乘势抢过寒亭浮桥，径取护桥二垒毁之。贼乃负创惊溃，众军

追袭二十余里，将寒亭、管家桥、梅家店直至狮子山贼馆数十处，贼

垒三十五座，同时踹平。一路毙贼六千有奇。杨雄清纠合零匪，遁回

宁郡。臣查宁国一城，屏蔽苏、浙为贼与我所必争之地。近日南岸连

克数城，败贼多萃于此。闻逆党聚至二十万之多。臣深以兵力单薄为

虑。自有此捷，则已复之数县，贼或不暇复萌窥伺。而我军节节进攻，

围逼郡城，亦渐有可乘之隙。除仍檄令速筹攻取外，此次阵亡将弁十

八员名，另缮清单，应请敕部从优议恤。所有官军击贼获胜，剿平寒

亭、管家桥等处逆垒缘由，谨缮折由驿具奏，伏乞皇上圣鉴训示。谨

奏。  

黄翼升署江南提督片  同治元年五月十九日  

再，臣钦奉寄谕：署提督曾秉忠于洙、泾剿贼挫败，本日已明降

谕旨，将该员革职，饬令赴该大臣军营效力。江南水师提督职任紧要，

俟曾国藩所派之带兵大员到后，即令接署，以资得力等因。钦此。  

臣查江南营务废弛，提督一缺，须有久历戎行、威望素著之人前

往署理，方足以资整顿。查有提督衔已保记名提督淮扬镇总兵黄翼升，

朴诚果敢，爱士耐劳。自咸丰十年七月间，经臣奏派与李鸿章共带淮

扬水师，蒙先皇帝简授今职，屡著战功。现在统带师船，于本月十二

日驶过金陵前赴镇江、上海一带，应遵旨令其接署江南水师提督员缺。

松、沪各军，悉归节制，必能与李鸿章讲求军事，相与有成。是否有

当，伏乞圣鉴训示。谨奏。  

谢弟国荃优叙贞干加勇号恩折  同治元年五月二十七日  

奏为恭谢天恩，仰祈圣鉴事。  

窃臣于五月初一日，接准兵部火票递到同治元年四月十六日内阁

奉上谕：曾国荃等宣力戎行，连克要隘，洵足以褫贼魄而快人心。头

品顶戴江苏布政使曾国荃，着交部从优议叙。候选同知直隶州知州曾

贞幹，着赏给迅勇巴图鲁名号，以示鼓励等因。钦此。  

臣当即恭设香案，望阙叩头谢恩讫。伏念臣同胞既翕，异数频叨。

曾吁金陵未克以前，不敢再邀渥泽，岂期玉陛酬庸之典，复蒙迭沛殊

恩，录毫末之微劳，命勋曹以优叙；勖肤公之迅奏，赐勇爵以嘉名。

天语弥温，臣心增惧。曾涓涘之莫报，实感悚以交并。臣惟有督饬臣

弟等，乘胜进攻，克期会剿。勤以补拙，慎以图功。集四七之将材，

同收六代虎踞龙蟠之地；宣九重之恩德，一慰三吴水深火热之民。所

有微臣感激下忱，理合缮折，恭谢天恩。伏乞皇上圣鉴。谨奏。  

议复兼摄通商大臣折  同治元年六月初六日  

奏为遵旨筹议，恭折复陈，仰祈圣鉴事  

同治元年五月二十九日，承准议政王军机大臣字寄，五月十七日

奉上谕：前因薛焕熟悉外国情形，谕令以头品顶戴充办理通商事务大

臣。并叠谕将洋人协剿诸事，会商新署巡抚李鸿章妥为经理。兹据薛

焕奏，南洋通商各口事，隶将军、督、抚监督办理。若专设大臣统辖，

地方较多，鞭长莫及，事势亦多格碍。该大臣稽察税务，多属具文。

而一切办公经费，以及书吏、差役等项经费，均需添设。糈禄虚糜，

于事无益。请即裁撤，各归本省督、抚、将军经理。并片陈：长江通

商，事属创始。必须平时勋望隆重，乃能慑服远人。请于官文、曾国

藩特简一员兼领其事各等语。南洋通商大臣，本系道光年间经耆英等

议定设立，以为交涉事件，在外商办之计。迨英、法各国公使驻京后，

一切紧要之件，均由总理衙门办理。其余关税事务，则由管关之监督

道员，会同各国领事官经理，仍由该省将军、督抚稽察，已足以资控

驭。上海虽为各国汇集之所，而所设只有领事官。若该道办理得宜，

巡抚妥为稽察，则诸务已有责成。所请裁撤之处，洵为因时制宜。钦

差大臣，本系改为两江总督兼摄。曾国藩威望远著，为外国人所慑服。

长江通商事务，由该大臣经画，自能措置合宜。惟前因曾国藩办理军

务，在江面布置，昕夕不遑。若再任以通商事务，非所以示体谅。现

在江面肃清，应如何妥为兼筹之处，即着酌量情形，迅速具奏。薛焕

所称南省宜以督抚兼领。其驻扎之地，须离洋人稍远，办理方可顺手。

倘李鸿章驻镇以后，能否兼顾无误，曾国藩从前曾经议及，并着一并

详筹奏闻等因。钦此。  

仰见皇上循名责实、因时变通之至意。臣才识凡庸，于西洋通商

事宜，尤未谙究。第就各省海口论之，则外洋之通商，正与内地之盐

务相同。通商系以海外之土产，行销于中华。盐务亦以海滨之场产，

行销于口岸。通商始于广东，由闽、浙而江苏，而山东，以达于天津。

盐务亦起于广东，由闽、浙而江苏，而山东，以达于天津。通商之有

五口大臣、三口大臣，犹盐务之有两淮盐政、长芦盐政也。通商之有

监督关道，犹盐务之有运司盐道也。通商之综，汇于总理衙门，犹盐

务之综，汇于户部也。通商惟长江交易最广，以汉口为都会，亦犹盐

务惟两淮引地最广，以汉口为都会也。今薛焕请裁南洋通商大臣，归

并地方，亦犹道光十年陶澍请裁两淮盐政，归并总督也。以南洋之广，

设一大臣统辖江、楚、苏、浙、闽、粤六省数千里之远。薛焕所称鞭

长莫及，诚属实在情形。所有广东、福建、浙江三省，应遵此次谕旨，

即由监督道员经理，将军、督、抚稽察，已足以资控驭。至长江深入

腹地，路远事繁，臣窃以为当分别办理。自轮船入鄂以来，洋人踪迹，

几遍沿江郡县，或传教于僻壤，采茶于深山。违一言而嫌隙遽开，牵

一发而全神俱动。关道以洋人恃其凶横，而不敢谁何。督抚以洋务非

其专责，而不肯深究。势必至睚眦小忿，皆取决于总理衙门。道途太

远，后患孔长。且立法之初，当规久大之计。柔远之事，必择专精之

人。今日求一二精于洋务者，尚难其选，而谓此后数十百年，沿江两

督四抚，一一求精于洋务者而为之，岂可得哉？臣愚谓此缺似不可裁。

宜改为长江通商大臣，专办滨江四省中外交涉事件。或驻镇江、金陵，

或驻汉口、九江，添设官属书役若干，廉俸经费若干，应请敕下总理

衙门会同该部核议。其汉人洋人之大小词讼，在沪、在鄂之正、子各

税，何者由通商大臣专决，何者归总理衙门核复，亦应与驻京公使熟

议。其北洋三口通商，事同一律，均宜讨论职掌，永定章程。区区愚

见，盖为数省计久长，非为一人图推诿也。  

至两江总督一缺，统辖三省，文武兼管。漕、河两端盐务，又其

专责。即在承平之际，干济之才，已觉竭蹶不遑。况以微臣迂钝之质，

又值发逆糜烂之余，夙夜忧惧，颠踬实在意中。不敢因偶尔之战胜，

倘来之虚名，遂自忘其丑陋。军务未竣之前，臣实不能兼办通商事件。

署抚臣李鸿章资望尚浅。军事方殷，亦于洋务不甚相宜。伏求皇太后、

皇上曲赐鉴谅，臣等幸甚。倘蒙天恩另设长江通商大臣，则所辖地方，

有关涉洋务者，臣仍当悉心筹画。公家之利，知无不为。昔年两淮盐

政未裁之前，江督亦有缉私督运之责，湖广亦有查引督销之责。今于

通商，推其意以行之。官文总理于上游，臣则稽查于下游，不敢因别

有专员，遂尔置身事外，上负圣主委任之意。所有遵旨迅速筹议缘由，

恭折由驿六百里复奏，伏乞圣鉴训示。谨奏。  

近日军情片  同治元年六月初六日  

再，近日军情。嘉定、青浦两城，被发逆巨股围攻，洋兵力不能

敌，退至上海，逆焰弥炽。李鸿章所派湘、淮各勇，驻扎虹桥者，被

发逆四面围裹。李鸿章亲往援救，二十一日，内外夹击，获大胜仗。

惟贼氛环逼，李鸿章目下断不能移驻镇江。杨载福于二十三日到皖后，

旋至舒城，与李续宜会晤一次，再行驶往金陵，筹商战守事宜。曾国

荃围金陵之师，于五月十二、十三日，在雨花台获胜一次。惟地面太

宽，兵力太单。多隆阿又统兵入陕，不能践东下会剿之约。近闻伪忠

王苏州大股，将援金陵。陆路孤军深入，旁近无劲旅援应，颇为可虑。

而今年上游两岸，气势百倍，金陵失此可乘之机，又成持久之局，尤

为可惜。鲍超一军于十五日进攻宁国之抱龙冈等处，连平贼垒，获一

大胜。已逾敬亭山，三面围逼。宁国贼多粮少，当可得手。除鲍超、

曾国荃两处详细战状，容臣汇案续报外，谨先附陈梗概，伏乞圣鉴。

谨奏。  

议复调印度兵助剿折  同治元年六月二十二日  

奏为遵奉谕旨，妥议具奏事。同治元年五月二十九日，承准议政

王军机大臣字寄，五月十七日奉上谕： “总理各国事务衙门奏：据崇

厚函称，询据英国领事官吉必勋声称，青浦、嘉定二城发逆大队涌至，

华尔察看情形，难以抵御，现在退回上海休息。有另调印度兵来秋间

大举之说。崇厚拟请许其兴兵，约其助剿，以收有用之效。该王大臣

等虑及外国兵入内地攻剿，不特得一处代守一处，足为中国腹心之患；

即得一处，焚毁一处，如嘉定、青浦二城，亦实为地方疮病之灾。东

南蹂躏不堪，何可再受外兵之扰？请饬曾国藩等于外国兵未到之先，

激励三军，将苏杭要地先行收复，否则设法防范或与印度兵同力合作，

不致滋扰等语。借兵助剿之议，叠经曾国藩等先后复奏，佥称有害无

利。前因上海吃紧，英、法两国帮同战守，是以姑示羁縻，未经阻止。

该两周与发逆仇隙已深，若径调大兵分路进攻，翦除发逆，固属大快

人心。惟若尽如嘉定、青浦之势，则利不偿害。且恐守以西兵，运掉

不能由我，为患曷可胜言！现在江南之师，连克名城，已成破竹之势。

曾国藩函致总理衙门，拟令黄翼升统带水师，由松、沪直入太湖，以

为进兵之路，甚合机宜。着该大臣即乘此声势，督饬各军，进逼金陵，

迅图克复。李鸿章将上海事宜布置后，亦即赶赴镇江，由句容一路会

师进剿。两路夹攻，可期得手。若金陵既拔，则苏常势必瓦解，官军

可一鼓成功，各要地均为我有，自可杜外国觊觎之心。即届时调兵前

来，见我兵既已得手，则无所更用彼力，自必废然思返。万一金陵尚

难遽拔，而印度大队已到，应如何豫筹兵勇，以备临时会同攻取，不

致授柄于彼之处，著曾国藩等会商妥议，总期防患未然，免致临时失

措。总理各国事务衙门原折片，均著钞给阅看！ ”等因。钦此。六月

初九日复奉五月二十五日寄谕： “近闻洋人因官军进取金陵，拟拨轮

船，前来助剿。好胜争功，是其故态。若必待西兵会剿，将来攻克金

陵后，必启其轻视之心，该大臣等，务当激励各军，乘此破竹之势，

进逼金陵，迅图克复。毋令洋人以助剿为名，转致另生枝节 ”等因。

钦此。伏查咸丰十年十月，蒙先帝垂询俄、法两国助剿之事，臣复奏

以为 “当许其来助，而缓其师期 ”。本年三月蒙谕旨垂询英、法两国助

剿之事。臣复奏以为 “同防上海则可，借攻内地则不可。洋人若先攻

苏常，臣处无会战之师；若克复城池，臣处亦无派守之卒。定议于先，

或不致责怨于后。 ”等情奏明各在案。兹复钦奉谕旨以印度兵来，秋

间大举，饬令会商妥议。臣函商左宗棠、李鸿章等，据左宗棠复函云：

“青浦、嘉定二处发逆麇至，夷兵遽遁。夷人之畏长毛，亦与我同。

委而去之，真情毕露。断无起印度之兵，助剿此贼之事。岛人借助剿

为图利之计，借起兵为解嘲之词耳。兵头纵有此意，国主未必允许。

印度纵有兵来，其数未必能多。”据李鸿章复函云 “官军自二十一日虹

桥大捷之后，洋兵待我兵敬礼有加。提督何伯来营会晤，词意和顺。

然窥其中若有不足者。青浦、嘉定之退，不免羞恚。自云须八月后，

调大英兵来恢复青、嘉，该提督始能回国。并无调印度兵来之说。 ”

臣查西人天性好胜，睚眦小忿，不肯甘休。青浦、嘉定之挫，既羞见

侮于发逆，尤虑见轻于天朝。其兴兵前来报复，系属意中之事。惟英、

法旧例，兵谋会议于众国，兵费征敛于众商，非一人所能为主。青、

嘉一退之羞，不至遽触大众之怒国主未必因此而大举，商贾未必因此

而加征。其兵数必不甚多，亦可悬揣而知。崇厚既有所闻，似宜由总

理衙门与驻京公使查询确实。然后申大义以谢之，陈利害以劝之。中

国之寇盗，其初本中国之赤子。中国之精兵，自足平中国之小丑。姑

无论本年春夏连克二十余城，长江上下肃清三千余里；发逆无能久之

理，吴、越有可复之机。即使事机未顺，贼焰未衰，而中华之难，中

华当之。在皇上有自强之道，不因艰虞而求助于海邦；在臣等有当尽

之职，岂轻借兵而贻讥于后世。此所谓申大义以谢之也。粤匪行径，

本属无赖之贼。青、嘉两城尤属至微之事。英国若征印度之兵，为报

仇之役；多调则胜之不武，少调则不胜为笑。徒使印度军士支领英国

之饷银，蹂躏中国之土地。上不利于国主，下不利于英商。不如早议

息兵，俾松沪免无穷之扰，即英法省无穷之费。此所谓陈利害以劝之

